
Saksutgreiing

Samandrag
Det blir søkt om å endra reguleringsplanen for hytter på Ytre Hamre for å få ei ny nausttomt med
tilhøyrande småbåtanlegg og parkering rett sør for regulert naustområde N3. Planen blir endra slik
det blir søkt om for naust og småbåtanlegg (bryggje/kai). Parkering må løysast på allereie regulert
areal på oppsida (austsida) av Dreganesvegen. Dette er ei lita endring på areal som allereie er
berørt av inngrep.

Saksopplysningar og vurdering
Reguleringsplanen for hytter på Ytre Hamre vart vedteken i 2002. Planområdet ligg på Ytre Hamre
ved Dreganes i Ølen.



  
 
På oppsida (austsida) av Dreganesvegen er arealet i hovudsak regulert for hytter, samt areal for 
parkering og grøntområde. På nedsida av vegen er arealet regulert for naust, avløpsanlegg og 
friluftsområde. Sjøarealet er regulert til småbåtanlegg og friluftsområde. Området er utbygd med 
dei hyttene og nausta som planen opnar for. Gjeldande plankartet ligg vedlagt.  
 
Omega 356 Areal søkjer no, på oppdrag av Jostein Hundseid, om ei lita endring av 
reguleringsplanen. Endringa går ut på å regulera inn eit areal for eit nytt naust sør for gnr. 266 bnr. 
52, eit areal framfor det nye naustet til småbåtanlegg og eit areal for parkering i bakkant av 
naustet. 

 
Planendringa det er søkt om. 
 



 

 

Gjeldande reguleringsplan. Endringsforslaget innfelt i gjeldande                     

reguleringsplan. 

 
 

 
Ortofoto 2021 
 
Det er gjort tiltak i området i form av kai/bryggje og oppført eit mindre bygg. Sjå ortofoto ovanfor 
og foto nedanfor. Desse tiltaka er det ikkje søkt om.  



 
 
Det er planlagt at bygningen til høgre skal rivast og at det kan byggjast naust her. Bygningane til 
venstre ligg på ein annan eigedom og saka gjeld ikkje desse.   
 
Når tiltak er gjennomført i strid med plan, skal tiltakshavar bli gitt høve til å søkja om tiltaket, 
anten i form av dispensasjon eller planendring og påfølgjande byggjesøknad. 
 
I samband med at forslaget til endring av planen vart send på høyring til regionale myndigheiter og 
naboar, gjorde kommunen følgjande førebels vurdering: 
 
Arealet ligg inntil regulert naustområde N3 og det er allereie gjort inngrep i området. Det er 
uheldig med ei slik bit-for bit-utviding og utførte ulovlege tiltak skal ikkje telja til fordel for ei 
endring. I gjeldande plan er det regulert inn eit ca. 130 m langt smalt friluftsområde langs sjøen på 
nedsida av vegen. Planforslaget vil korta dette inn med 6 m, noko som er lite. Kommunen vurderer 
å endra planen slik at det blir regulert inn eit naust og småbåtanlegg slik det er søkt om. 
 
Dreganesvegen er kommunal veg på den aktuelle strekningen. Kommunen er klar over at dei 
planlagde parkeringsplassane på austsida av vegen berre delvis er opparbeidde og at det er ein viss 
praksis for å parkera bak nausta. Parkering for hyttene skjer i hovudsak på tomtene. Å regulera for 
parkering bak eit mogeleg nytt naustet i N5, vil bryta med den parkeringsløysinga som er planlagt 
for området som heilheit. Kommunen er derfor ikkje innstilt på å imøtekoma søknaden på dette 
punktet. Ev. endringar i parkeringsopplegget i området må skje etter ei samla vurdering. Parkering 
for N5 blir føreslått føyd til parkeringsplass P2 1-8 i § 6.2 
 
Å regulera inn eit friområde slik søknaden viser, synest ikkje å vera rett. Det grøne arealet mellom 
naustet og vegen bør regulerast til friluftsområde, slik som i gjeldande plan i området elles. 
 
Kommunen har vurdert at endringane kan behandlast etter forenkla planprosess. 
 



 
Kommunen sitt forslag til planendring sendt på uttale. 
 
Naturmangfald 
Det er ikkje registrert trua eller sårbare artar på eller ved det aktuelle arealet. Heile Ølsfjorden er 
modellert som vekstområde for ålegras, noko som neppe er reelt. Det er ikkje botnforhold for 
vekst av ålegras her. Delar av arealet er allereie opparbeidd og bygd på.  
 

Innkomne merknadar  
 
Kystverket 
Minner om at tiltak i og ved sjø kan vera søknadspliktig etter hamne- og farvasslova § 14. Området 
ligg utanfor hovud-/biled. Det er derfor kommunal hamnemynde skal vurdera eventuell søknad 
etter lova § 14. Kystverket har elles ingen merknader. 
 
Kommunedirektøren sine merknadar 
Kravet om handsaming av tiltak etter hamne- og farvasslova er teke inn i føresegnene § 1-5. 
 
Statsforvaltaren 
Friluftsområde har som føremål å trygge ålmenta sin tilgang til strandsona, noko som er viktig i 
område som er under høgt byggjepress. Generelt vurderer Statsforvaltaren det derfor som svært 
negativt å omdisponera eit regulert friluftsområde til byggjeføremål. Dei kan vera einige i 
kommunen si vurdering om at utvidinga av byggjeområdet er relativt lite samanlikna med 
storleiken på friluftsområde, men rår likevel kommunen til å vera restriktiv i saker som medfører 
reduksjon av slike område i strandsona.  
 
Dei oppmodar kommunen til å vurdera om det finst ledig kapasitet i andre reguleringsplanar i 
området, eller om behov for naust kan løysast på ein måte som ikkje kjem i konflikt med regulerte 
eller avsette friområde/friluftsområde, eller omsynet til allmenn ferdsel.  
 
Dei skriv vidare at naustet er plassert i god avstand til allereie regulert naust, og blir liggjande som 
eige byggjeområde mellom to friluftsområde. Bygg i strandsona bør samlast, slik at ein reduserer 
behovet for areal til byggjeområde og unngår å fragmentere friområda. Dei rår til at omsøkt naust 
blir plassert i tilknyting det eksisterande byggjeområdet. På denne måten vil ein redusera 
inngrepet i friluftsområdet. Bileta som ligg ved søknaden syner at det er etablert overbygg på 
naboeigedomen. Kommunen skriv at denne eigedomen ikkje er omfatta av søknaden, men 
Statsforvaltaren oppmodar likevel til at kommunen vurderer om dette er i tråd med 
friluftsføremålet og eventuelt følgjer opp dette. 
 
Kommunedirektøren sine merknadar 
Det er ikkje ledige nausttomter i nærliggjande naustområde. Hundseid er eigar av den sørlegaste 
hytta i hyttefeltet på oppsida av vegen (gnr. 266 bnr. 43). Pga. tidlegare sal, har ikkje denne hytta 
naust i nærområdet. For å unngå at dette skjer igjen, bør ny nausttomt samanføyast med hytte-
eigedomen. 



 
Kommunen er generelt restriktiv til å omdisponera regulerte friluftsområde til byggjeføremål, 
særleg i sjøsona. Som Statsforvaltaren er einig i, så er det her snakk om 6 m av eit ca. 130 m langt 
og smalt friluftsområde langs sjøen. Det vil ikkje vera aktuelt med løyve til bygging av naust vidare 
sørover, utan ein ev. prosess via kommuneplanen og etterfølgjande regulering.  
 
At det nye naustet vil bli liggjande med «god avstand til allereie regulert naust» er vanskeleg å vera 
einig i. Og etter kommunedirektøren si meining, vil det nye naustet bli plassert i tilknyting til 
eksisterande byggjeområde. Det føreslåtte nye naustområdet ligg ca. 5,6 m sør for naustet på 
nabotomta. Naustet her er bygd på areal som delvis er regulert til naust og delvis til 
friluftsføremål. I tillegg er det oppført eit overbygg på arealet vidare sørover til eigedomsgrensa. 
Dette ligg og på areal som er regulert til friluftsføremål. Det kan vera grunnlag for å få rydda opp i 
dette.  
 
Ola E. Alne og Venke Lothe 
Dei er eigarar av gnr. 266 bnr. 32 (Alne) og gnr. 166 bnr. 13 (Lothe). Dei har rett til parkering på 
hovudbruket og har i dag parkering på andre sida av vegen overfor det ny planlagde naustet. Det 
ligg føre avtale om dette, datert 13.02.2007. Skal det bli fleire bilar på denne parkeringsplassen, 
bør denne utvidast. 
 
Kommunedirektøren sine merknadar 
Som det er kommentert i høyringsbrevet, er kommunen klar over at dei regulerte 
parkeringsplassane på austsida av vegen berre delvis er opparbeidde. Som Alne og Lothe skriv, så 
kan det vera behov for å opparbeida meir parkeringsareal når det kjem eit nytt naust. Dette er det 
god plass til innanfor dei regulerte parkeringsområda, og bør ikkje rokka ved den avtalte 
plasseringa av dei einskilde plassane som går fram av den private avtalen frå 2007. Det vil bli stilt 
krav til dokumentert rett til parkering ved frådeling av tomta og/eller ved søknad om bygging av 
naust (arealet ligg framleis på hovudbruket gnr. 266 bnr. 1). Ansvar for og kostnadar ved å 
opparbeida fleire parkeringsplassar er av privat karakter.  
 
Parkering for N5 blir føreslått føyd til parkeringsplass P2 1-8 i § 6.2.  
 
Forenkla planprosess 
Endringane blir vurdert å kunne handsamast etter forenkla planprosess etter plan- og bygningslova  
§ 12-14 andre ledd. Dvs. at forslaget vart sendt på uttale utan førstegangsbehandling i 
formannskapet. Vedtak i saka kan etter kommunen sitt delegeringsreglement gjerast av 
formannskapet. 
 
Byggjegrense mot sjø 
I gjeldande plan er det ikkje sett byggjegrense mot sjø, då dette ikkje var nødvendig på det 
tidspunktet. Seinare endringar i regelverket har medført at byggjegrensa mot sjø er 100 m også i 
eldre planar utan vedteken byggjegrense. Alle søknadspliktige tiltak nærare sjøen enn dette må 
derfor no behandlast som dispensasjonar. For å unngå dette, blir følgjande formulering teken inn 
som ny paragraf 1.6: Der byggjegrense ikkje går fram av plankartet, er denne samanfallande med 
føremålsgrensa. 
 
Oppdatering av føresegnene 
Endringar i føresegnene er vist med raud skrift i vedlagte føresegner datert 11.04.2023.  
Forutan det som følgjer av dei endringane som går fram av denne saka, er det gjort ein 
«språkvask» av føresegnene.  
 

Kommunedirektøren sin konklusjon 
Reguleringsplanen for hytter på Ytre Hamre blir endra i samsvar med plankart og føresegner 
daterte 11.04.2023. 



 

Aktuelle lover 
Plan- og bygningslova og naturmangfaldlova. 

 

Vedlegg: 

Plankart 11.04.2023 

Føresegner 11.04.2023 

Planskildring 11.04.2023 

Plankart - planendring 11.04.2023 

 

 


